
monde d’en aborder; iamais rien ne m’a mieux figuré
la confufion qui eft parmy les damnez. Vous eufiiez
veu décharger de tous coftez des corps & demy pour-
ris, & de tous coftez on entendoit vn horrible tinta-
marre de voix confufes de perfonnes qui parloient &
ne s’entendoient pas: dix ou douze eftoient en la foffe
& les arrangeoient tout autour les vns aupres les
autres. Ils mirent tout au beau milieu trois grandes
chaudieres qui n’eftoient bonnes que pour les ames;
I'vne eftoit percée, 'autre n’auoit point d’anfe, & la
troifiéme ne valloit gueres mieux: i’y vis fort peu de
colliers de Pourcelaine; il eft vray qu’ils [209] en
mettent beaucoup dans les corps. Voila tout ce qui
fe fit cette iournée.

Tout le monde paffa la nuit fur la place, ils allu-
merent force feux, & firent chaudiere. Nous autres
nous nous retirafmes au vieux Village auec refolution
de retourner le lendemain au poinct du iour qu'ils
deuoient ietter les os dans la foffe; mais nous ne
peufmes quafi arriuver affez & temps, nonobftant toute
la diligence que nous apportafmes, & raifon d’vn acci-
dent qui arriua. Vne de ces ames qui n’eftoit pas
bien attachée, ou peut eftre trop pefante pour la corde
qui la portoit, tomba d’elle mefme en la foffe: ce
bruit éueilla la Compagnie, qui courut & monta in-
continent a la foule fur 1’échaffaut, & vuida fans
ordre chaque paquet dans la foffe, referuant neant-
moins les robbes defquelles elles eftoient enuelop-
pées. Nous fortions pour lors du Village, mais le
bruit eftoit fi grand, qu’il nous fembloit quafi que
nous y eftions. Approchans nous vifmes tout 2 fait
vne image de I’Enfer: cette grande place eftoit toute
remplie de feux & de flammes, & 1’air retentiffoit de



